ÚTSKRIFT ÚR FUNDAGERÐABÓK

LANDBÚNAÐAR- OG SAMGÖNGUNEFNDAR

HÚNAÞINGS VESTRA

70. Fundur.

70. Fundur landbúnaðar- og samgöngunefndar Húnaþings vestra haldinn í fundarsal sveitarfélagsins þriðjudaginn 31. jan. 2006 kl. 10:30.  Mættir voru undirritaðir:  Formaður Gunnar Sæmundsson setti fund og stjórnaði, Júlíus Guðni skrifaði fundargerð.
1.
Nefndin ræddi erindi varðandi jarðirnar Lækjarbæ, Fosskot, Þverá og Engjabrekku sem eru í eigu sveitarfélagsins. Eftirfarandi bókun var samþykkt: 

Landbúnaðar- og samgöngunefnd fékk til umsagnar erindi frá Andra Teitssyni til sveitarstjórnar um kaup á jörðunum Lækjabæ í Vesturárdal, Fosskoti og Þverá í Núpsdal. Einnig fékk nefndin til umsagnar bréf frá Sigvalda Sigurjónssyni og Ara Guðmundi Guðmundssyni um kaup  eða leigu á Þverá.

Nefndin óskaði eftir áliti Fjallskiladeildar Miðfirðinga á þessu máli. Í bréfi frá Fjallskilastjórn Miðfirðinga dags. 13. Janúar 2006., segir svo:  

“Fjallskilastjórnin hélt almennan félagsfund  þann 12. des. sl. til að ræða þessi mál. Á þeim fundi var samþykkt eftirfarandi ályktun:

Almennur félagsfundur í fjallskiladeild Miðfirðinga haldinn á Ásbyrgi mánudaginn 12. desember 2005 ályktar eftirfarandi:

 Fundurinn telur eðlilegast að jarðirnar Lækjarbær, Fosskot og Þverá verði áfram í eigu sveitarfélagsins og verði leigðar félagsmönnum í fjallskiladeild Miðfirðinga. Yfirumsjón með útleigu jarðanna verði færð til fjallskiladeildar Miðfirðinga. Fundurinn telur eðlilegt að hluti af veiðitekjum jarðanna verði nýttur til að koma girðingum í lag, þá fyrst verði hægt að innheimta leigu fyrir jarðirnar.”

Þessu til viðbótar vill stjórn fjallskiladeildarinnar koma eftirfarandi á framfæri:

,,Við teljum ekki góðan kost fyrir sveitarfélagið að selja fyrrgreindar jarðir, við leggjum til að sveitarfélagið girði þær af, væri þá auðveldara að leigja þær til einstaklinga hér á svæðinu og einnig væri fjallskiladeildin þá reiðubúin að taka þær til notkunar sem afréttarland, sem áreiðanlega myndi leiða til aukinnar notkunar á heiðinni með því að hægt væri að reka fé fyrr á vorin.
 Enn fremur skal tekið fram að fjallskilanefndin telur að Andri Teitsson geti hafið fyrirhugaðan stórbúskap á Fremri- Fitjum þó hann fái umræddar jarðir ekki keyptar, hann á nú þegar Fremri- Fitja og 37,5% í Húki auk þess sæti hann við sama borð og aðrir í fjallskiladeildinni varðandi nýtingu afréttarins og fyrrnefndra jarða. Vel væri hægt að koma því svo fyrir að Andri fengi leigu eða eignarlóð í Lækjabæ.

Að síðustu vill fjallskilanefnd minna á að fyrrnefndar jarðir voru á sínum tíma keyptar til hagsbóta íbúum í fyrrum Fremri- Torfustaðahreppi. Því telur fjallskilanefnd eðlilegt, ef sveitarfélagið ákveður að selja jarðirnar, þá verði þær auglýstar opinberlega og söluandvirðið verði notað á starfssvæði fjallskiladeildar Miðfirðinga.”

Umsögn nefndarinnar er eftirfarandi:

Landbúnaðar- og samgöngunefnd Húnaþings vestra fagnar framkomnum áhuga og áformum einstaklinga um eflingu sauðfjárræktar í Húnaþingi. Nefndin telur að aðstæður til sauðfjárræktar á Íslandi séu óvíða betri en í Vestur- Húnavatnssýslu og raunhæfar forsendur séu til þess að bændur í sýslunni geti öðrum fremur leitt búgreinina í átt að kröfum um bætta afkomu bænda og kröfum markaðarins um rekstrarhagræðingu og framboð á afurðum.

1. Nefndin leggur til við sveitarstjórn að jarðirnar Lækjabær í Vesturárdal, Fosskot og Þverá í Núpsdal verði ekki auglýstar til sölu fyrr en allt það land er tilheyrir umræddum jörðum og er framan núverandi afréttargirðingar hafi verði skilið frá þeim og það lagt undir afrétt sveitarfélagsins með óyggjandi hætti.

2. Fyrir liggur að sveitarfélagið hefur gert leigusamninga við Níels Ívarsson Fremri- Fitjum um jarðirnar Lækjabæ og Fosskot. Samningar þessir voru gerðir árin 2000 og 2001 og áttu þeir að gilda til ársins 2010. Því telur nefndin að sveitarstjórn verði að óska eftir viðræðum við leigutaka Lækjabæjar og Fosskots þar sem farið verði yfir forsendur leigusamninganna.  Tekið skal fram að nefndinni er ekki kunnugt um að í gildi sé leigusamningur um afnot af Þverá í Núpsdal.

3.  Ljóst er að ekki var vilji á almennum fundi fjallskiladeildar Miðfirðinga um sameiginleg afnot á landi umræddra jarða þ.e. Lækjabæjar, Fosskots og Þverár, en fyrir liggur vilji einstaklinga til að kaupa jarðirnar. Að teknu tilliti til þess sem að ofan greinir mælir nefndin með því að þær verði auglýstar opinberlega til sölu þegar núverandi leigusamningar falla úr gildi.

4. Umræddar þrjár jarðir skulu auglýstar til sölu á sama tíma en þó verði hver jörð seld sem sjálfstæð eining. Þegar og ef jarðirnar verða auglýstar til sölu þá verði eftirfarandi haft í huga:

A. Réttur til að taka hvaða tilboði sem er, eða hafna öllum.

B. Óskað sé eftir  að tilboði fylgi greinargerð um fyrirhuguð áform á nýtingu.

C. Við ákvörðun á sölu verði litið til þess hvernig væntanlegur kaupandi hugsar sér að nýta eignina.

Umsögn vegna Engjabrekku:

Byggðarráð Húnaþings vestra óskaði eftir því að Landbúnaðar- og samgöngunefnd veitti umsögn við beiðni frá Lofti Guðjónssyni og Óskari Sigurbjörnssyni um að fá jörðina Engjabrekku í Þorgrímsstaðadal á leigu. Vegna þessa vill nefndin koma eftirfarandi áliti á framfæri:

Engjabrekka var til skamms tíma afréttarland fyrir bændur í fyrrum Þverárhreppi og hafði þá verði skilgreint sem slíkt. Þó að nú séu ekki not fyrir þetta beitiland fyrir bændur í fjallskiladeild Vesturhóps (fyrrum Þverárhreppi) getur sú staða breyst með skömmum fyrirvara t.d. vegna gæðastýringar í sauðfjárrækt eða að sauðfé á svæðinu fjölgi. Leggur nefndin því til að Engjabrekka verði leigð Lofti Guðjónssyni og Óskari Sigurbjörnssyni til eins árs í senn og framlengist leigusamningur sjálfkrafa ef hvorugur segir honum upp. Í leigusamningi komi fram að ef fjallskiladeildin í Vesturhópi telji sig þurfa á landinu að halda sem afrétt þá verði leigusamningnum sagt upp.

2. Gunnar Sæmundsson kynnti drög að dagskrá fyrir ráðstefnu um landbúnað í Húnaþingi vestra í nútíð og framtíð. Nefndin gerir þessi drög að sínum og leggur til við sveitarstjórn að ráðstefna verði haldin í apríl nk. á grundvelli þessara draga.

3. Umræður um vetrarveiði á ref í löndum sveitarfélagsins. Nefndin beinir því til sveitarstjóra að hann afli upplýsinga um árangur hjá þeim aðilum sem hafa leyfi til þessara veiða.

Fleira ekki tekið fyrir, fundi slitið.

